1. Тема: Китәр  булдым  чыкып  илдән  укырга, 

             Гыйлем  эстәп  кайтыем  дип  Чокырга.

(Г. Чокрыйның 180  яшенә)

2. Максат: Г. Чокрыйның  тәрҗемәи хәле  белән

               таныштыру;  иҗат  юлына  күзәтү үткәрү;

               шигырьләрен  уку;  әсәрләренең  

идея -  тематикасын,  автор кулланган                           жанрларны  ачыклау.

Укучыларда  якташ  язучы  иҗатына  карата 

кызыксыну  Һәм ихтирам тәрбияләү

3. ҖиҺазлау: 1) Г. Чокрый  рәсеме;

                   2) “Р. Нуртдинов, Дамир Гарифуллин 

                        “Гали Чокрый” – 1828-1889”  китабы

                  3) “Гали Чокрый” – 170 ел. буклет

                  4)   Ә. Атнабаевның  шигырьләр  китабы “Атнабай”

                  5)  “Көлгә  күмел -  көн  күр!”  дәреснең      эпиграфы

4. Дәрес  барышы.

1. Дәрестә  уңай  халәт  тудыру.

    Укутыучының  кереш  сүзе.

- Укучылар бүген  без  дәрестә  Г. Чокрыйның  тормыш Һәм иҗат   юлына   күзәтү  үткәрәбез.  Аның  шигырьләрен  укырбыз,  анализларбыз. Г. Чокрыйны  шагирь  дию белән  беррәттән  аның  башка  жанр өлкәсендә  эшләгәнен дә  билгеләп  үтәрбез.

Г. Чокрый  татар  Һәм  башкорт  халкы  өчен бер  дәрәҗәдә кадерле  Һәм  изге  зат.  Аның  тормыш  юлы  катлаулы,  иҗаты  тирән.  Г. Чокрыйлар  нәселенең  девизы: “Көлгә  күмел – көн күр! ”.  Бу  сүзләр  бөтен  татар -  башкорт  халкының  девизы  булырлык  дисәк тә, хата  булмас. Көлгә  калып  та,  яңадан   көн  күреп,  тулы мөстәкыйльлеккә  атлаучы  халкыбыз  тормышы  тагын   да  көлгә  калмаслык, Г. Чокрыйлар  рухы рәнҗемәслек  булсын.  Бүген  без дә  дәресебезнең девизына  шушы  үк сүзләрне  сайлыйк. Дәреснең  максатына  ирешә  алсак – бу  безнең  җиңүебез  булыр.  Әйдәгез  шуның  өчен  Г. Чокрыйның тәрҗемәи  хәле  белән танышып  үтик.

- Гали Чокрый (Мөхәммәтгали Габдессалих  улы  Киеков) 1828  елда   элекке  Оренбург   губернасы Бөре өязе Тәтешле  волосте  (хәзерге  Башкортстан Республикасы  Тәтешле  районы)  Иске  Чокыр  авылында мулла  гаиләсендә  дөньяга  килә.  Атасы Габдессалих, хәлле сословиедан  чыккан  укымышлы  мулла  булып,  иманлык   эшләреннән  тыш  игенчелек Һәм  умартачылык  белән  дә  шөгыльләнгән.  Улы  Галине дә  бик  яшьли   уку-язуга  Һәм  үзе  белгән  Һөнәрләргә  өйрәтә:

Янә  өч-дүрт  яшемдә  күп  укытды Һәр  нә мәтлүб ул,

Иман  әбҗәд китабындин  күп  хавызга алдырып, сәрпай, - ди шагыйрь. 
(Мәтлүб -  теләнгән,  таләп  ителгән

Хафыз -  ятлау.

Сәрпай -  баштанаяк,  тулысынча)
Г. Чокрый  Бөре  Һәм  Минзәлә  өязләрендә   төрле  мәдрәсәләрдә   белем  ала. 1849  елда  шул  заманда  атаклы  саналган  Эстәрлебеш  мәдрәсенә  килә. Анда шагыйрь Шәмсетдин  Зәки  белән  шәкертләр  укыта. Яшүсмер   чагында  үк Гали   бик  хәтерле,  тапкыр  булуы,  оста  укый-  яза  белүе,  чаялыгы-шуклыгы  белән  аерылып   тора.

Шигырь  язуын  ул  унҗиде   яшендә  башлый. 

Г. Чокрый  Бохарага  китә,  әмма,  озакламый  әтисенең  үлемен  ишетеп   авылына  әйләнеп  кайта.  Ана атасыннан  бер генә   мөлкәт   кала – гыйлем.  Үз  тырышлыгы  белән  йөреп  тергезеп,  мәдрәсә  тезеп  керә.  Йортында   авыл  балаларын,  мәдрәсәдә   кабилә  балаларын  укыта.   Күренекле  иман-  мөдәррис  булгач та  игенчелек  Һәм  умартачылык  белән шөгыльләнүен  дәвам  итә.

Г. Чокрый    егерме  ике  ел   мәгариф  эше  белән  шөгыльләнә,  тик  1872  елда  гына,  бу  эшне  бер  улына  тапшырып  күптәнге  хыялын  тормышка ашыру   теләге  белән, хаҗ  сәфәренә  китә.  Бу   сәяхәтеннән канәгатьләнеп, 1879,  1886  елларда   тагын  хаҗ га  барып кайта.  Гомеренең  соңгы   дәверендә ул  зур шөҺрәткә  ирешә:   иман-мөдәррис  буларак та,  берничә  китап  бастырган  шигыйрь  буларак  та  таныла,  кулъязмалары  кулдан-кулга  йөри,   күчерелә,   аның  мәгариф  эшенә Һәм шигырьләренә К. Насыйри  югары бәя  бирә.  Г. Чокрый 1889  елда  63  яшендә  вафат була.

· Укучылар,  без  сезнең  белән  Г. Чокрыйның  тормыш  юлы  белән  танышып  үттек. Әйдәгез хәзер  аның иҗат  юлы  буйлап  атлыйбыз.  

Г. Чокрый -  шагыйрь  генә  түгел,  галим, аң-белем  тарату  юлында  актив  эшләгән фикер  иясе дә. Кайбер  әсәрләрен  шагыйрь гарәп Һәм  фарсы  телләрендә  иҗат  иткән,   арада   проза белән  язылганнары да  байтак. Аның әдәби- гыйльми  мирасы   күпьяклы   Һәм  бай.  Шартлы рәвештә аны  ике  зур  төркемгә  бүлеп була: 

1. Дөньяви  эчтәлекле,  үз  заманы  Һәм  замандашлары  турында  язылган  оригиналь әсәрләр: “Шәмгыз-зыя” (“Шәм нуры”),  “Мәдхе  Казан” (Казанга  мәдех). (Хаҗнамә), (Әгьламел -  Һади) (“Туры  юлга күндерече  җитәкчеләр”), “Фосуле арбага” (“Елның  дүрт фасылы”) ,  “Манзумате  Галийә” (“Гали  назымнары”)  Һ.б.

2. Дини  эчтәлекле  оригиналь  әсәрләр.  Көнчыгыш  әсәрләренә  шәрехләр  Һәм  өстәмәләр:  “Китабе  тәҗвид” (“Тәҗвид  китабы”),   “Дөрре Гали” (“Галинең энҗе бөртекләре”),  “Тәрхибе Рамазан” (“Рамазан аен сәламләу”),  “Гайне хаҗи” (“Гайне  хаҗие”),  “” Васыяте Мөхәммәтгали  Чокрый” , “Замме нәзир” (“Охшашын  өстәү”),  “Дибаҗән Фаизә” (Фаизә  китабына  кереш)   Һ.б.

3. Шагыйрьнең   күпчелек  әсәрләре заманнының  мәшҺүр  кешеләрен,  мәгариф  эшлеклеләрен, ишан-  муллаларны,  байларны  олылауга,  ата-анасына   туганнарына  багышланган. Борынгы  Болгар,  Казан, Уфа,  ел  фасыллары  турында  язылган шигырьләре   аерым  урын  алып  тора.  Дини  гадәтләр,  дин  кануннары, хаҗга  бару  турында  язылган  әсәрләрендә дә  кызыклы  күзәтүләр, заманы  өчен  актуаль  яңгырашлы   фикерләр  очрый. 

4. Г. Чокрыйның 1883  елда  Казанда  басылган  “Шәмгыз зыя” (“Шәм  нуры”)  китабы  тулысынча  диярлек  заманның   руханиларына,  мәгариф  эшлекләренә  багыншланган  мәдхия Һәм  мәрсияләрдән  тора.

- Г. Чокрыйны  мәгърифәтче  шагыйрь  дидек.  Аның  иҗатында  мәгърифәтчеләргә  хас гомуми  тенденцияләр  шактый  ачык  чагылыш  таба.  Ул,  мәсәлән,  татар  халкының  килеп  чыгышы,  үткән  тирихы,  әдәби,   гыйльми  мирасы  белән  нык  кызыксына,  тарихка  караган  китаплар  укый, чыганаклар  белән  таныша. 1885 – 1889 елларда  язылып,  каралма  хәлендә  калган “Тәвәрихе  Болгария,  яки  тәкърибе  Гари” (“Болгар  тарихы,  яки  Гаринең  аның  якынча  сөйләп  бирүе”)   китабында   ул Мөслими  хезмәтендәге   мәгълүматлар  белән  генә  чикләнми,  татар  Һәм  башкорт   тарихының яңа  чорларына  караган  бүлекләр өсти.

Г. Чокрыйның  “Хаҗнамә”  китабы XIX  йөз  татар  әдәбиятында   халыкчан  телдә  язылган  дөньяви  әсәрләренең  берсе.  Шагыйрь аны  1873-74  елларда,  ягьни  беренче  сәяхәтеннән кайткач  авылдашлары,  дус - ишләре  үтенече   буенча яза  башлый.

“Хаҗнамә”  Г. Чокрыйның  дөньяга  карашын   тулырак күзалларга  мөмкинлек  бирә. Россия  киңлекләрен  чит  илләрне  күрү,  андагы  тормыш -  көн күреш картиналарын  күзәтү  авторга  көчле  йогынты  ясый.  Автор  Россия  җире  киңлекләренә  соклана, анда  бетмәс- төкәнмәс   байлык  ятуын  күрә,  техник  прогресс   күренешләренә  мәгърифәтчеләрчә таң  кала.

 Кыскасы,  “Руссиянең  низамлары” н  мактап,  Г. Чокрый  үзен  Россия  гражданины,  патриоты  итеп  күрсәтә. Мәгърифәтчеләргә  хас  ватанчылык,  техник  прогресска  соклану,  илнең  байлыгын,  тәртиплелеген   югары бәяләү  Г. Чокрыйның  бу  әсәрендә  аерыуча   калку  чагылыш  таба.

“Хаҗнамәнең”  тагын  бер үзенчәлекле  ягы  бар:  анда  лирик  башлангыч  гаять  көчле,  әсәр  шигъри     тел  белән  язылган.  Шагыйрьнең  туган  ягына  булган   эчкерсез  мәхәббәт   хисләре,  ватанга  бирелгәнлеге  чит илләрдә йөргәндә   туган  илен  сагынуы   аеруча   оста,  тасвирлы  Һәм  тәэсерле ачыла.

Мохиткә,  табигатькә  якын  килү,  аларның  кеше  белән бәйләнешләрен  ачарга  омтылу,  табигатьтәге   җанлы күренешләрне,  үзгәрешләрне (ел  фасылларын да )   кешенең  халәтенә  бәйләп аңлатырга  омтылу XIX   йөзнең  икенче  яртысы   татар  поэзиясенә дә  килеп  керә. Г. Чокрый  бу  темага  иҗатының  башлангыч  чорында  ук мөрәҗәгать итә,   соңга  таба  аңа  кабап  әйләнеп кайта.  Ул  табигать,  ел  фасыллыры  турында  күләмле  шигьри әсәрләр  язарга  ниятләнә.

Ә  хәзер  әйдәгез  Г. Чокрыйның  “Елның  дүрт  фасылы”  циклына тукталып  үтәбез.   Шигырьне   укыган  вакытта  игътибарлы  булыгыз.  Шагыйрь ниләр  әйтергә  теләгән.

Яз әйямы -  егет улмак,

Көз әйямы  - карый  улмак,

Кыш  әйямы -  вафат улмак

Гомернең гыйшрәте аздыр.

(Яз  көннәре -  егет  булу,

көз көннәре -  карт  булу,

Кыш  көннәре  -  вафат булу,

Гомернең  күңелле   чагы  аз.) 

- Шагыйрь ни турында  уйлана ?  Ел  фасылларын  нәрсәгә  тиңли (Ел  фасылларын  кеше   гомеренә  тиңли,  кешенең  гомер  сөреше,  яшәүнең  мәгънәсе,  төп  максаты   турында  уйлана).

Шул  кем  язда   яраг  итте- 

Кышы  рәхәт  белә үтте.

Шу  кем  уйнап -  көлеп  үтте-

Кышы хәсрәтдә  җанбаздыр.

(Кем  язда  хәстәрлек итте-

Шуның  кышы  рәхәттә  үтте

Кем  уйнап  -  көлеп  үтте –

Шуның  кышы  хәсрәттә тилмерде)

- Бу юлларда мәгърифәтче   шагыйрьләр өчен  хас нинди  сүзләр әйтелә. Ягъни шагыйрь  нәрсәгә  өнди? (Кешеләрне  актив  тормышка , эшләп  яшәргә  өнди; эшләмәгән  уйнап -  көлеп  вакыт уздырган  кешене  “кышта хәсрәт”  кенә  көтә.)

Әдипнең  табигать  турындагы  шигырьләрендә  лирик  чигенешләр  дә  очрый. Алар  автор  позициясенең  чагыштырмача   мөстәкыйль   булуы  хакында  сөйли.Бу  сыйфат бигрәк тә  “Яз”  шигырендә  ачык  күренә.  Г. Чокрый  романтик  күтәренкелек  белән   уяныу,  яңару  хисен   ача:

Бизәнде  җир нияз илә - 

Туганды төрле  наз  илә,

Куанды  фаслы  яз  илә,

Нәбате берлә  дәмсаздыр.

(Бизәнде  җир үтенү  белән – 

тулды  төрле  наз  белән,

Куанды яз  вакыты  белән

Үсемлек  белән бер  сулышлы).

...бу  дәмдә  җәм  каю җанвар

җиргә рәхәт итеп  сайрар  

Буларда Һәм дәллиләр  вар-

Алар да   гыйшкилә саздыр!

(Бу  вакытта  җыелган  тереклек

Җиргә  рәхәт  биреп  сайрар,

Боларда да дәлилләр  бар –

Алар да гыйшык  белән  матур!)

Табигатьнең  бу  гүзәл  мизгелен “җирдә-суда”,  “көндез-төнлә”  күзәтүче  шагыйрьгә   яз  көнендә  бөтен  дөнья  канатлана,    тавыш бирә. Ана Һәр  җирдә Ходайны  мактау  авазы  яңгырый  кебек.  Тереклек-  күгәрчен,  карлыгач, тургай,  бүре,  төлке,  елан,  куян, балыклар,  бакалар -  яз  килүен  куанып  каршы  ала,   чөнки  алар да бу  дөньяга,  Аллага   гашыйк.

Бакалар  су  якасында

Булып  гарк аб  гатасында,

Ертып  дәмен,  якасында

Садаләр берлә  дәмсаздыр.

(Бакалар су  буйларында

туйганчы  батып  -чумып,

бугаз  ерта,су буенда

тавышларга  аваздаш) .

Бөтен тереклекне биләп  алган шушы  мәхәббәт, ләззәтләнү  хисенә  бирелеп  шагыйрь лирик  чигенеш  ясый:

Кичәләр мөстәмигъ улсаң,

Тәфәккер  әйләер  улсаң,

Гаҗәбме дәрд  илә  тулмаң – 

Бары  безгә кәрәм саздыр!

(Кичләрендә тыңнар  булсаң,

фикер  йөртеп  уйлар  булсаң,

Гәҗәпме дәрт  белән тулсаң – 

Барысы безгә  рәхәт – ләззәт!).

Суфичылык   поэзиясенең  традицион  образларын – “былбыл” Һәм  “гөл” не  файдаланса да,  автор  аларга  баерак  мәгънә  сала.  Былбыл  табигатькә мәдхия   җырлаучы  шагыйрь, ә  гөл – бөтен  табигать.  Шагыйрь  аңа  багышлап  “Мең  төрле  җыр”  җырлый:

Киләлем  каремә  бән  уш,

Диялем  ярыма бән  хуш,

Булалым кош  кеби яз, кыш – 

Кем  ул  зикре  Һөнәр  саздыр.

(Килик  инде  эшемә  хәзер,

Диик  инде  ярыма  хуш,

Булыйк  коштай  язын -  кышын – 

(Чөнки)  ул  мактауны  Һөнәре  иткән).

Бу  Һәм башка  шигырьләре  Г. Чокрыйның  традицион  поэтика  кысаларын  киңәйтеп,  поэзиягә тормышның үзеннән яңа  образлар,  темалар  алыр  килүе  турында  сөйли.

Г. Чокрыйның  бай  иҗат мирасы татар  әдәбиятындә XIX   йөзнең  икенче  яртысында искелек  белән  яңалык  арасында  барган  көрәшнең  ачык  чагылышы  булып 

тора.  Шагыйрь замандашларын  борчыган  күп кенә  мәсьләләрне  күтәреп  чыга. Суфичылык  идеалогисеннән  арынып  җитә  аламаса да,  ул  мәгърифәткә,  гыйлемгә   дан  җырлый,  үзенә  хәтле Һәм  ул  чорда  яшәгән  татар  укымышлыларының  эшчәнлеген  югары  бәяли. Үз  иҗатына да  шул  ноктадан  карый. Г. Чокрыйның:

Рухым  илә  тәрбия  кылган  гавам,

Йөз-мең  ирдән  артык  була,  вәссәлам.

... йөз-мең улса Урман  Ирәктә  мәгәр,

Бергенәсе  куймаган  бөйлә әсәр! –

дип  язылган  шигырьләре  мәгърифәтче  әдип  халыкка  файдалы  хезмәтләреннән   канәгатъ булуны  искәртә.

· Г. Чокрый  Һәм аның  иҗаты  турында  билгеле  шәхесләр  төрел  сүзләр  әйтеп  калдырганнар.  Әйдәгез  хәзер  шуларны  тыңлыйк. 

“Гали  хәзрәт  үз  гомерендә  бик  күп  язу язган  кеше  булып,  язуы  дөрест вә  рәсеме гүзәл,  гарәпчәләре дөрест,  моның  өстенә дә шигырь  сөйләп  тә мәшгуль  булган. Арада мәргуб (бик тә әйбәт) вә  тәэсирле шигырьләре  дә  бар”.

                                Ризаэддин  Бине Фәхреддин.

“Татар әдәбиятының  беренче  кадим  дәверендә...  Г. Чокрый  кебек  талантлы шагыйрьләр  күренәчәкләр.  болар  Һәммәсе үз заманнарының  балалары  иде, ...  шул  дәверенең  икътисади,  мәдәни  туфрагында  үскән   гөлләр  буларак җитештеләр”.

                                    Галимҗан  ИбраҺимов.

Башкортостанның  халык  шагыйре  Ә. Атнабаев  шагыйрьнең 170  еллыгы   уңае  белән   “Гали  Чокрыйга  мәдхия”  исемле  шигырен  калдырыды.

Синең  туган  Чокрыңнан  алып  күчеп

Килгән  минем  туган Күрдемем.

Картәтиләр безгә  мирас  иткән

Каннар, җаннар,  имин  берлеген.

Сезнең Киековла заты  белән

Атнабайлар,  бәлки  кардәштер,

Тарих  төпкеленә  эзләп  төшсәң,

Тирмәләре, бәлки,  янәштер.

Курше  булып  гомер  сөргәннәрдер

Кызлар биреп,  кызлар  алышып,,

Табыннарда   кымыз  уртлап  кына,

Чәчән бәйгесендә  ярышып.

Шигырьләрнең  һаман  чишмә  сыман

Челтер-чертер  чиртә  күңелне;

Исемең  таш  кабергә  күмелмәде,

Изге  ихтирамга  күмелде.

Бүгенгеләр  зурлап  искә  ала,

Киләчәкләр  мәңге  саклансын.

Горурланам  синең  исем  белән,

Йөз  дә  җитмеш  яшьлек якташым!

Өй  эше: Гали  Чокрый  шәҗәрәсе  белән  танышып  килергә.  Дәрестә  алган  мәгълүматларны  нагытырга.

Йомгаклау.

-  Укучылар, без  якташ  язучыбыз  Г. Чокрыйның  тормыш  юлы  Һәм   иҗатындагы   кайсы  бер  шигырьләренә  туклатып  үттек.  Аның  иҗат   юлы   бай  Һәм  катлаулы.  Без  алга  таба  да  аның  шигырьләре   белән  танышуны  дәвам  итәрбез.  Без  бүгенге  көндә  хаклы  рәвештә  Г. Чокрый исеме  белән   горурлана  алабыз.  Һәм   шуның  өчен  аның  турындагы  мәгълүматны  да  тирәнтен  белергә  хаклыбыз.

Башкортсан Республикасы

 Мәгариф министрлыгы

Тема:

 Китәр  булдым  чыкып  илдән  укырга, 

   Гыйлем  эстәп  кайтыем  дип  Чокырга.

(Г. Чокрыйның 180  яшенә)

           Башкарды: Иске-Кайпан  урта  мәктәбенең

                                       татар  теле  Һәм әдәбияты укытучысы 

      Суфиянова  Г.Г.

